Nafarroako Parlamentuko Mahaiak, 2009ko martxoaren 30ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda Unida de Navarra-Nafarroako Ezker Batua foru parlamentarien elkarteak aurkezturiko mozioa, zeinaren bidez Nafarroako Gobernua premiatzen baita Lorko aintziraren egoerari buruzko azterlan gaurkotu bat egin dezan, haren natur balioen babes-mailari dagokionez.

2. Nafarroako Parlamentuko Aldizkari Ofizialean argitara dadin agintzea.

3. Mozioa Landa Garapenerako eta Ingurumeneko Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2009ko martxoaren 31n

Lehendakaria: Elena Torres Miranda

MOZIOAREN TESTUA

Izquierda Unida de Navarra-Nafarroako Ezker Batua parlamentu-taldeak, Nafarroako Parlamentuko Erregelamenduan xedatuaren babesean, ondoko mozioa aurkeztu du, Landa Garapenerako eta Ingurumeneko Batzordearen eztabaidatzeko:

Zioen azalpena

Landa Garapenerako eta Ingurumeneko Batzordeko kideek duela gutxi Lorko aintzirara eginiko bisitan, ikusi genuen 18,5 hektareako aintzira natural bat dela, Nafarroako Eremu Hezeen Inbentarioan sartuta dagoena.

Aintzira Ablitas eta Cascante artean dago, urteetan zehar artifizialki handitu da, ura ureztatzeko erabiltze aldera, eta oraindik ere horretarako erabiltzen da bertako ura. Eskualde horretako ekosistema garrantzitsutzat hartzen da, bertan mota askotako hegaztiek aurkitzen dutelako bizigaia, eta Nafarroako Erriberako zenbait udalerrien artean dagoen eremu heze bakarra da.

Gaur egun, Nafarroako ur-hegaztientzako hamar eremu heze garrantzitsuenetako bat da, baina, hala ere, indarrean dagoen legerian aurreikusitako babes eraginkorrerako figurarik ez zaio aplikatu.

Bere kokapen geografikoa –Nafarroako hegoaldeko muturrean dago– toki pribilegiatu bat da; izan ere, sedimentazio-eremu bat baita hegazti migratzaileentzat, bai Sahararen bestaldekoentzat –udan Afrikatik etortzen direnak–, bai Pirinioez bestaldekoentzat –neguan Europako iparraldetik etortzen direnak–. Tokiak –bertan ez dago espezie horiei enbarazu egiten dien jarduera antropikorik– eta inguruko ekologiak ahalbidetzen dute Lorko aintzira izatea zutabeetako bat zeinetan oinarritzen baita zenbait espezietako animalia askok Nafarroan igarotzen duten negualdia. Halaber, aintzira hau da inguru hauetan gutxitan aurkitzen diren espezie gehien ikusi diren Nafarroako eremu hezea.

Ur-hegazti negutar eta habiagileen azken errolden arabera, Lorko aintzira hegaztientzako 15 eremu heze onenen artean kokatu da. Hala, 2008an seigarren tokian zegoen, ur-hegaztien habiagintzarako garrantzitsuak diren eremu hezeen artean –sei espezietako 164 bikote umetu ziren–. 2007an zazpigarren tokia bete zuen neguko eskualdeko erroldan –zazpi espezie negutiarreko 522 hegazti–, eta 2009an seigarren tokia bete du – sei espezie negutiarreko  1.068 hegazti–.

Lorko aintzirako hegaztien espezie garrantzitsuenak 16 dira, eta, hortaz, murgilari europarra edo kopetazuri arruntaren negualdirako eremu heze garrantzitsuenetako bat da. Urtean zehar aintzira honetan egoten diren hegazti espezie gehienak espezie babestuak dira, eta batzuk desagertzeko arriskuan dauden espezie gisa katalogatuta daude. Gainera, nabarmendu behar da zenbait hegazti harraparik ere aintziran egiten dutela habia eta bertan umetzen direla, eta aintzira erabiltzen dutela larreratze-eremu edo atsedenerako-eremu gisa beren migrazio-ibilbideetan.

Gaur egun, esan daiteke Lorko aintzira Nafarroan Ebro ibaitik hegoaldera daudenen artean eremu heze garrantzitsuena dela, bertan dauden animalien ikuspuntutik, urte osoan hartzen dituen espezie kopuruagatik, baita hegazti kopuruagatik ere.

Halaber, Lorko aintziraren inguruan dago Nafarroako baso natural garrantzitsuenetako bat. Ehun urtetik gora dituzten olibondoz osatua dago, eta bere ezaugarri ekologikoak direla eta, tanpoi-eginkizun garrantzitsua du aintziraren maila ekologikoa mantentzeko; izan ere, ekintza antropikoa leuntzen du eta, aldi berean, hegaztien babes-eremua da. Ingurune horrek ahalbidetzen du hegaztiek neguan jan ahal izatea eta hegaztien babes- eta atseden-eremua da, bai neguan, haize hotzetik babesteko, bai udan, gehiegizko berotik babesteko.

Azaldutakoaren ondorioz, uste dugu beharrezkoa dela aztertzea azken urteotan izandako aldaketak, Lorko aintziran urte osoan bizi diren hegaztiei dagokienez, bai eta naturgune babestuen figura egokia ezartzea ere.

Hori guztia dela-eta, ondoko erabaki proposamena aurkeztu dugu:

Nafarroako Parlamentuak Nafarroako Gobernua premiatzen du:

1. Hiru hilabeteko epean Lorko aintziraren egoerari buruzko azterlan gaurkotu bat egin dezan, haren natur balioen babes-mailari dagokionez (hegaztiei, landareei eta paisaiari buruzkoa).

2. Azterlan horretan oinarriturik, beharrezkoa den naturgune babestuen figura ezartzea, Lorko aintzirako eta haren inguruko natur-balioak zaindu eta sustatzeko.

